
Elektroniese Nuusbrief van die NG Kerk in KZN – Jaargang 8
3 Junie 2010
Ons is trots op onse Ma 
Johannes Calvyn, so ‘n ander man uit ‘n vorige bedeling, het deesdae vreeslik ongewild geraak (dikwels by mense wat nog nooit iets van hom gelees het nie).  Ek is dus versigtig om hom sommer aan te haal.  Tog het hy ‘n ding gesê wat my eie verhouding met die kerk (ons NGK) van jongs af bepaal het.  Hy het gesê die Kerk, en in my geval die NGK, is ons geestelike Moeder.  Sy het my inderdaad met liefde in haar arms vasgedruk net na my geestelik (weder)geboorte.  Sy het my met groot sorg en liefde geestelik grootgemaak, selfs deur my geestelike “terrible twos” en “tiener tantrums” heen.  (Ons groei ook mos maar geestelik deur fases waar alles net volgens mý sin moet wees en waar ek vir alles en nog wat ‘n “geestelik tantrum” gooi en kort-kort dreig om my ma te verlaat.) En sy is steeds besig met my, want geestelike onafhanklikheid, soveel so dat ek my Moeder en die huis kan verlaat, gaan nie in hierdie lewe moontlik wees nie.  

Die ander ding wat in Calvyn se vergelyking tref is dat my geestelike Moeder net so hard en wyd werk soos my bloedma.  (Altwee is al krom gewerk.)  Ingeslote is ‘n verslag van ons betrokkenheid by die werkplek van mense wat op die hawe werk.  Ons Moeder, die NGK, ondersteun die werk van Biblia Hawesending in so ‘n mate, dat die liefde van Christus nie net aan die skeepslui nie, maar ook aan die hawewerkers verkondig en uitgedeel word. Ek wonder of ons dalk meer trots op ons Ma mag wees, of kom staan sy dan tussen ons en ons Pa (Ons Vader)?  Lees meer oor Arbeidsbediening, Durban Hawe
Botha van Aarde.  
Biblia/Arbeidsbediening, Durban : Veslag van werksaamhede tot op hede
Jaarvergadering, 24 Mei 2010

2010 is ‘n jaar waarvan daar baie verwag is, en hiermee gee ek graag die volgende terugvoer rakende die werksaamhede vir Arbeidsbediening, in Durban, vir 2010.

1) Weeklikse bediening by die fabriek

Dit is nou reeds 7 maande sedert ek in November 2009 by Global Water, begin het met Geestelike bediening.  Elke Maandag kom die personeel van ongeveer 16 mense bymekaar waar ek geleentheid het om aan hulle ‘n Geestelike Boodskap te bring en ek by tye berading doen, soos die behoefte mag voorkom.

As deel van my Pastorale leiding aan die werkers, spoor ek hulle aan om ook saam te bid en  vertrou ons saam die Here vir wonderwerke en antwoord op gebede in hulle lewens.  Een voorbeeld hiervan:  een van die werkers, Clifford, het my gevra dat ons saam bid vir sy vrou vir werk.  Ons het saam gebid en ‘n week of wat later, kom hy terug na my toe en getuig hoedat die Here vir sy vrou soveel werk voorsien het, dat sy moes kies watter aanbod om te aanvaar.  Ons Loof die Here ook daarvoor.

Dis ook wonderlik om te sien hoedat die Here werk in sommige van die ander werkers. Lucky het met my gedeel dat hy graag ‘n verskil wil maak, veral ook in sy gemeenskap, en soos die Here my lei, bemoedig ek hom en moedig ek hom aan om die Here te vra om hom te gebruik en te lei.

Hierdie is maar twee voorbeelde van die Here se getrouheid in die lewe van werkers.

2)  Die Hawegebied  

Die hawegebied word al hoe meer ontoeganklik en onontvanklik vir die Evangelie van Jesus Christus. Daar is steeds, na vele gebed, geen werklike oop deure, soos ek by die bogenoemde fabriek het, om die Evangelie te deel en pastorale werk te verrig nie.  Ek het wel reeds ‘n vorige kontak, Dumpy Naidoo, Sekuriteitshoof by Pier 1, opgevolg  en besoek hom gereeld. Ek het onlangs ‘n kartonhouer met Bybels ontvang wat ek graag aan Mr Naidoo verskaf wat hy op sy beurt weer aan werkers gee of gebruik vir  ‘n uitreik.

Die geleenthede wat ek wel het, is om met die vele Sekuriteitswagte by die hekke van die hawe kontak te maak en gesprekke mee te voer, ook indien die tyd en geleentheid daar is.  Indien dit nie moontlik is nie, vind ek dat die Zoeloe-traktaatjies en Bybels wat ek het, steeds ‘n baie groot hulp is m.b.t die oordrag van die Evangelie, en versprei  ek ook hierdie literatuur.  Ek het hierna gevoel  dat ek  meer moet konsentreer op verhoudingsbou met die Sekuriteitswagte en om hulle ook so te bedien. Sien ook die statistiek van literatuur verspeiding.

Onderstaande foto:  Die Biblia-sendeling, Fritz wat ‘n kort Boodskappie oor Jesus Christus 
deel met van die Sekuriteitswagte by Maydon Wharf in die hawe.

3) Betrokkenheid by Hawesending

As deel van die Durban Sendelinge Komitee kry ek af en toe ook ‘n beurt om die Evangelie te bedien by die Seemansklub, waar seemanne bymekaar kom vir ontspanning, dus bedien ek hulle en ook sommige kere, die personeel van die Klub.

Vrydagoggende woon ek ook die vergadering van die Komitee by om op hoogte te bly van sake, in die hawe.

4) Arbeidsbediening Konferensie

Tydens Februarie 2010 het ek die geleentheid gehad om die Arbeidsbediening Konferensie in die Wes-Kaap by te woon.  Daar het die verskeie organisasies binne Arbeidsbediening ook hulle werksaamhede kom deel.  Dit was baie insiggewend, alhoewel die uitdagings wat Durban betref, steeds baie groot bly.

Op ‘n meer persoonlike vlak: Wat Akademie aanbetref, het ek in Maart 2010 ook my Diploma in Pastorale Teologie verwerf deur die Christelike Gereformeerde Kerk se Teologiese Seminarium.  Daarvoor dank ek die Here vir Sy Genade wat my nou meer bekwaam het vir Sy diens.

5) ‘n Woord van Danksegging:

Hiermee saam wil  ek graag aan die Sinode van N.G Kerk in KZN te Pietermaritzburg, asook  Biblia Durban, hartlik bedank vir hulle ondersteuning en bystand en ook die jaarlikse finansiёle bydrae. Daarsonder sou ek nie in staat kon wees om uit te reik na mense wat die Evangelie broodnodig het nie. 

6) Voorbidding:

Ek wil laastens graag ‘n dringende versoek rig dat U as belanghebbende, sal bly voorbidding doen vir hierdie werk in die hawe en omliggende area.

Arbeidsbediening, soos reeds in ‘n vroeëre verslag genoem, is ‘n ontsaglik breё veld. Bid asseblief vir :

1) Meer arbeiders vir die Here se Oes in Durban hawe en;

2) Fondse en hulpmiddels om meer effektief te kan werk.
NOGMAALS BAIE DANKIE !!!

Saam in Sy Diens

Fritz Fenske

BIBLIA DURBAN SENDELING



